
Rhagair
Mae’n bleser gennyf gyflwyno’r adroddiad hwn i gangen Cymru o Gymdeithas Seneddol y Gymanwlad yn dilyn fy ymweliad â thalaith y Western Cape yn Ne Affrica yn ddiweddar.

Roedd yr ymweliad yn amhrisiadwy o ran fy natblygiad proffesiynol fel Aelod Cynulliad, Cadeirydd y Pwyllgor a Gweinidog yr Wrthblaid ac roedd yn gyfle imi gymharu a chyferbynnu’r modd y mae gwleidyddion, deddfwrfeydd a’r trydydd sector yn gweithio yng Nghymru a De Affrica.  
Hoffwn fanteisio ar y cyfle hwn i ddiolch i gangen Cymru o Gymdeithas Seneddol y Gymanwlad am noddi’r ymweliad â Cape Town; i Al Davies am ei gymorth a’i gyngor wrth drefnu’r trip; ac i Tim Rowlands yn fy swyddfa etholaethol am gynorthwyo i drefnu’r rhaglen gynhwysfawr o gyfarfodydd ac ymweliadau a fu mor ffrwythlon o ran eu canlyniadau.
Hyderaf y bydd cynnwys yr adroddiad hwn yn ddefnyddiol i bawb sy’n ei ddarllen.

1. Datganoli
Fel Cymru, mae De Affrica yn wlad a chanddi tair haen o Lywodraeth; cenedlaethol; taleithiol a lleol. 

Mae gan y Cynulliad Cenedlaethol 400 o aelodau a gaiff eu hethol bob pum mlynedd drwy system cynrychiolaeth gyfrannol uniongyrchol. Ar ddechrau pob Cynulliad, bydd y ddeddfwrfa’n ethol Llywydd, a fydd yn gwasanaethu yn ystod tymor y Cynulliad. Mae gan Dde Affrica uwch dŷ hefyd, sef Cyngor Cenedlaethol y Taleithiau, sydd â 90 o aelodau, 10 o bob un o’r naw deddfwrfa daleithiol.
Cynhelir etholiadau’r deddfwrfeydd taleithiol bob pum mlynedd ar yr un diwrnod ag etholiadau’r Cynulliad Cenedlaethol. Fel Cynulliad Cenedlaethol Cymru, un siambr sydd i’r deddfwrfeydd hyn ac maent yn ethol  Prif Weinidog, tebyg i’n Prif Weinidog ni, sydd wedyn yn penodi Cyngor Gweithredol, sy’n gweithredu fel Cabinet.  

Mae pwerau’r deddfwrfeydd taleithiol wedi’u nodi yng nghyfansoddiad De Affrica ac, ar hyn o bryd, maent wedi’u rhestru ar wefan Llywodraeth Daleithiol y Western Cape fel a ganlyn: 
SENEDD DALEITHIOL Y WESTERN CAPE

Mae Senedd Daleithiol y Western

HYPERLINK "http://www.wcpp.gov.za/" yn gyfrifol am greu deddfau ar gyfer y dalaith sydd o fewn cwmpas y cyfrifoldebau sydd wedi’u gosod allan yng nghyfansoddiad De Affrica. Mae’r cyfrifoldebau hyn yn cynnwys deddfwriaeth daleithiol sy’n ymwneud â’r:

· Amgylchedd
· Gwasanaethau iechyd
· Tai
· Polisi iaith
· Cadwraeth natur
· Gwasanaethau’r heddlu
· Y cyfryngau cyhoeddus taleithiol
· Trafnidiaeth gyhoeddus
· Cynllunio a datblygu rhanbarthol
· Rheoleiddio traffig y ffyrdd
· Twristiaeth
· Hybu masnach a diwydiant
· Awdurdodau traddodiadol
· Datblygu trefol a gwledig
· Trwyddedu cerbydau
· Gwasanaethau lles
· Lladd-dai
· Gwasanaethau ambiwlans
· Trwyddedau gwirodydd
· Amgueddfeydd nad ydynt yn amgueddfeydd cenedlaethol 
· Cynllunio taleithiol
· Materion diwylliannol taleithiol
· Hamdden a gweithgareddau taleithiol
· Ffyrdd a thraffig taleithiol
Ymddengys bod y prif wahaniaethau rhwng y setliad datganoli presennol yng Nghymru a phwerau taleithiau De Affrica yn ymwneud â phlismona a thrwyddedu a darpariaethau yn y cyfansoddiad sy’n caniatáu i’r llywodraethau taleithiol gyflwyno Biliau Arian, er mwyn gosod, diddymu neu leihau trethi, ardollau a thaliadau ychwanegol.
Ymddengys bod gan y deddfwrfeydd taleithiol amrywiaeth eang o bwerau allweddol yn y meysydd uchod, ac y bu cryn amharodrwydd i ddefnyddio’r cymwyseddau deddfwriaethol a roddwyd i’r Taleithiau yn ystod y cyfnod ar ôl apartheid a ddechreuodd ym 1994.
Awgrymodd Theuns Botha MPP, Arweinydd y Gynghrair Ddemocrataidd (DA) yn nhalaith y Western Cape a Gweinidog Iechyd y Dalaith, mai’r prif reswm dros yr amharodrwydd i ddefnyddio’r pwerau hyn yw goruchafiaeth Cyngres  Genedlaethol Affrica (ANC) ar wleidyddiaeth De Affrica. Plaid yr ANC sydd mewn grym yn y llywodraeth genedlaethol ac ym mhob talaith ers 1994 – ac eithrio talaith y Western Cape, lle enillodd  y Blaid Genedlaethol fwyafrif y seddau yn etholiad 1994, cafwyd llywodraeth glymblaid dan arweiniad yr ANC tan 2009 pan gipiodd y DA 24 o’r 42 o seddi yn y ddeddfwriaeth. 

Yn ôl Mr Botha, oherwydd llwyddiant y DA yn nhalaith y Western Cape mae Llywodraeth y dalaith honno wedi bod yn fwy awyddus i ddatblygu deddfwriaeth sy’n  gwthio ffiniau cymhwysedd yn y dalaith. Mae hyn yn debygol o arwain at achosion a gaiff eu cyfeirio at y Llys Cyfansoddiadol.
Mae’r naw talaith wedi’u his-rannu’n 52 bwrdeistref, tebyg i awdurdodau lleol Cymru. Mae 44 o’r bwrdeistrefi hyn wedi’u rhannu ymhellach yn 226 bwdeistref lleol, tebyg i gynghorau cymuned, ac mae’r 8 arall yn fwrdeistrefi metropolitan nad ydynt wedi’u his-rannu. Mae’r bwrdeistrefi metropolitan yn gyfrifol am yr holl swyddogaethau llywodraeth leol yn nisaoedd mwyaf De Affrica.  

Mae Dinas Cape Town (poblogaeth o oddeutu 3.5 miliwn) yn fwrdeistref fetropolitan. Mae’n cynnwys cyngor dinesig a chanddo 221 o aelodau. Caiff 111 o’r aelodau eu hethol i gynrychioli wardiau unigol a chaiff y gweddill eu hethol drwy system cynrychiolaeth gyfrannol yn seiliedig ar restrau a gyflwynir gan y pleidiau.  Maer Cape Town, a gaiff ei ethol gan y cyngor dinesig, sydd â’r pwerau gweithredol  a bydd yn penodi Pwyllgor y Maer o blith y cynghorwyr dinesig.
Fel y Meiri hynny a gaiff eu hethol yn uniongyrchol yn y DU, mae’r Meiri metropolitan wedi bod yn bersonoliaethau pwerus o ran cyflwyno gwaith llywodraeth leol i drigolion yr ardaloedd metropolitan ac mae llawer ohonynt wedi dod yn wleidyddion pwysig ar y llwyfan cenedlaethol. Un enghraifft yw  Helen Zille, Arweinydd y Gynghrair Ddemocrataidd a Phrif Weinidog presennol talaith y Western Cape, a wnaeth enw da iddi ei hun ac a ddaeth i amlygrwydd cenedlaethol yn ystod ei chyfnod fel Maer Dinas Cape Town. 
2. Rôl yr Archwilydd Cyffredinol a’r Pwyllgorau Cyfrifon Cyhoeddus 
Caiff Archwilydd Cyffredinol De Affrica (AGSA) ei benodi gan y Llywydd am gyfnod o rhwng pump a deng mlynedd (saith fel arfer), yn dilyn argymhelliad gan y Cynulliad Cenedlaethol. Mae cyfansoddiad De Affrica yn cydnabod pwysigrwydd rôl yr AGSA drwy nodi bod yn rhaid i’r Archwilydd Cyffredinol fod yn ddiduedd a bod yn rhaid iddo arfer ei bwerau ac ymgymryd â’i swyddogaethau heb ofn, ffafriaeth na rhagfarn.   
Mae’r AGSA yn ymgymryd â gwaith archwilio mewn perthynas â chyrff sy’n gyfrifol am ddeddfwrfeydd cenedlaethol a thaleithiol. Mae hyn yn wahanol i’r DU lle mae pob deddfwrfa ddatganoledig yn penodi Archwilydd Cyffredinol ar wahân. Yn bwysicach, corfforaeth undyn yw’r AGSA ac nid oes angen i fwrdd gytuno i gymeradwyo barn archwilio. Mae gofyniad statudol i’r AGSA gyflwyno adroddiad i bwyllgor llywodraethu cynghorol sy’n goruchwylio materion fel rheoli cyllid a risg, rheolaeth fewnol a llywodraethu corfforaethol. Nid oes gan y pwyllgor swyddogaethau gweithredol.
Mae’r ASGA yn atebol i’r Cynulliad Cenedlaethol, ac mae’n cynhyrchu Adroddiad Blynyddol a Chyllideb a Chynllun Strategol sy’n cael eu trafod bob blwyddyn yn y ddeddfwrfa. Yn ogystal â hyn, yn ôl deddfwriaeth, rhaid sefydlu Pwyllgor Sefydlog yr Archwilydd Cyffredinol (SCoAG) sy’n goruchwylio perfformiad yr AGSA ar ran y Cynulliad Cenedlaethol ac mae’n gyfrifol am ddwyn yr AGSA i gyfrif. Mae’r pwyllgor hwn yn archwilio cynlluniau busnes, amcangyfrifon a chyfrifon yn ogystal â rhoi barn ar benodi’r Archwilydd Cyffredinol, maint taliadau, safonau archwilio a rhagor.
Yn ogystal â’r SCoAG, yn ôl deddfwriaeth, rhaid sefydlu Pwyllgor Sefydlog Cyfrifon Cyhoeddus (SCoPA). Bydd y Pwyllgor hwn yn ymgymryd â rôl draddodiadol pwyllgor archwilio. Bydd yn cael adroddiadau archwilio gan yr AGSA ac yn cynnal ymchwiliadau, yn dwyn swyddogion cyfrifyddu i gyfrif ac yn eu holi mewn sesiynau tystiolaeth etc. Mae gan bob deddfwrfa daleithiol bwyllgor cyfrifon cyhoeddus hefyd sy’n cael adroddiadau gan AGSA yn  ymwneud â chyrff taleithiol sy’n atebol i’w deddfwrfeydd. I gynorthwyo’r AGSA i ddarparu gwybodaeth i’r deddfwrfeydd cenedlaethol a thaleithiol, mae’r AGSA wedi sefydlu swyddfeydd archwilio ym mhob talaith.
Mae 14 aelod ar y SCoPA a rhaid i aelod o’r wrthblaid ei gadeirio. Bydd yn cyfarfod bob wythnos i gael adroddiad gan yr Archwilydd Cyffredinol ac mae pum gweithiwr cymorth, dau ohonynt yn ymchwilwyr. Bydd y Cadeirydd yn gweithio gydag is-bwyllgor sy’n penderfynu ynghylch yr adroddiadau y dylai’r pwyllgor llawn ymchwilio iddynt. Mae’r ASGA yn defnyddio system syml, ond effeithiol, yn y cyswllt hwn, sy’n rhannu adroddiadau’n ddau ddosbarth -  naill ai’n ‘goch,’ os ydynt yn bositif, neu’n ‘wyrdd’ os ydynt yn negyddol. Wrth gynnal ymchwiliadau, does dim cyfyngiadau ar bwerau’r SCoPA i alw am dystion ac mae Gweinidogion yn aml yn bresennol mewn cyfarfodydd i wylio’r trafodion.    
Yng Nghymru, mae swyddogaethau’r SCAG a’r SCoPA, wedi’u cyfuno mewn un Pwyllgor Cyfrifon Cyhoeddus a all fod yn anodd oherwydd y gwahanol swyddogaethau  y mae’n rhaid iddo’u cyflawni. Yn wir, methiant y Pwyllgor i gydbwyso’r swyddogaethau hyn arweiniodd, yn y pen draw, at y problemau a amlygwyd yn nhrefniadau llywodraethu Archwilydd Cyffredinol Cymru wedi i Jeremy Coleman adael Swyddfa Archwilio Cymru.
Wrth drafod y trefniadau yng Nghymru â Nelson Themba Godi MP, Cadeirydd SCoPA ac Anchen Dreyer MP, sy’n aelod o SCoPA, roeddent yn synnu at swyddogaeth ddeublyg y Pwyllgor Cyfrifon Cyhoeddus yng Nghymru ac roeddent yn awgrymu bod trefniadau o’r fath yn amhriodol. Mae eu safbwynt nhw’n cyd-fynd â safbwynt gref Pwyllgor Cyfrifon Cyhoeddus y trydydd Cynulliad a oedd wedi’i argyhoeddi bod angen rhannu’r gwahanol gyfrifoldebau hyn rhwng dwy gymuned wahanol.
3. Cysylltiadau aml-ffydd â’r Llywodraeth
Gan fod cymunedau ffydd a’u harweinwyr wedi bod mor flaenllaw yn y frwydr yn erbyn apartheid, a’u bod wedi cydweithredu i ddod â’r polisi i ben, mae ymddiriedaeth gref rhwng arweinwyr crefyddol De Affrica.
Yn ystod y cyfnod ar ôl apartheid, mae cymunedau ffydd wedi datblygu’r berthynas hon ac yn helpu i adeiladu’r De Affrica newydd yr ymgyrchodd cynifer ohonynt drosti am flynyddoedd lawer.

Roedd yr holl arweinwyr ffydd y cefais gyfle i gyfarfod â nhw yn nhalaith y Western Cape i’w gweld yn mwynhau perthynas waith ardderchog a chynnes â’i gilydd. Mae’r arweinwyr crefyddol yn parchu ei gilydd yn fawr ac maent wedi diystyru eu gwahaniaethau diwinyddol i gydweithio â’r llywodraeth ar bob lefel yn Ne Affrica.  
Mae pobl De Affrica yn tueddu i fod â mwy o hyder yn eu harweinwyr crefyddol na’u gwleidyddion, ac yn aml maent yn para’n hirach yn eu swyddi na chynrychiolwyr etholedig, sy’n cael gwasanaethu am un tymor yn unig. Mae gwleidyddion y wlad yn ymwybodol o hynny. 
Mae dau gorff yn nhalaith y Western Cape sy’n enghreifftiau rhagorol o’r modd y mae cymunedau ffydd ac arweinwyr crefyddol yn cyfrannu er lles llywodraeth a’r gymdeithas yn ei chyfanrwydd. 
Sefydlwyd Fforwm Arweinwyr Crefyddol Western Cape (WCRLF) yn 2007 i ddwyn cynrychiolwyr holl brif gymunedau ffydd y dalaith ynghyd. O dan nawdd yr Archesgob Thabo Makgoba, mae cynrychiolwyr cymunedau’r Iddewon, yr Hindwiaid, y Baha’i, y Bwdyddion a’r gymuned Affricanaidd Traddodiadol yn rhan o’r fforwm ynghyd â holl brif enwadau Cristnogaeth ac Islam. 
Sefydlwyd yr ail gorff, sef Menter Aml-ffydd Cape Town (CTII) yn wreiddiol fel cyfrwng i gymunedau ffydd drafod a meithrin dealltwriaeth a pharch  ymhlith cynulleidfaoedd crefyddol. Ar ôl trafod â’r Cadeirydd, Fr John Oliver, daeth yn glir bod yr CTII hefyd yn ymwneud â Bwrdeistref Dinas Cape Town, a swyddfa’r Maer i gynrychioli barn y rhai a gynrychiolir gan yr CTII ac i lobïo am welliannau cymunedol i hybu lles yn y ddinas, yn enwedig yn y treflannau tlawd.
Gellid dweud bod rôl y cymunedau ffydd a’u harweinwyr yn Ne Affrica, o ran ymgysylltiad gwleidyddol yn ‘hanfodol, yn gydweithredol ac yn ymgynghorol’:  
Hanfodol  - nid oes arnynt ofn lleisio barn pan fyddant yn credu bod y llywodraeth yn gwneud camgymeriad. Ymhlith yr enghreifftiau diweddar a gynigiwyd gan  Imam Dr Omar Rashid, o Fosg Claremont, oedd y feirniadaeth ar ‘fil cyfrinachedd’ arfaethedig y llywodraeth, a fyddai’n gosod cosb ddifrifol ar y rhai sy’n datgelu gwybodaeth swyddogol, a beirniadaeth ar y penderfyniad i beidio â chaniatáu i’r  Dalai Lama gael fisa i ymweld â De Affrica.
Cydweithredol – maent yn barod i weithio gyda’r llywodraeth fel partner sy’n helpu i weithredu mesurau i wella bywydau pobl De Affrica. Cafwyd enghraifft berffaith o hyn gan yr Archbishop Thabo Makgoba, yn ymwneud â pholisi iechyd cyhoeddus y llywodraeth. Roedd wedi cytuno i’r Adran Iechyd ddefnyddio adeiladau’r eglwys fel clinigau iechyd cyhoeddus mewn pentrefi anghysbell, gwledig lle nad oedd adeiladau cyhoeddus,. Ychwanegodd hefyd fod adeiladau a oedd yn eiddo i gymunedau ffydd yn Ne Affrica yn cael eu defnyddio’n aml fel gorsafoedd pleidleisio a bod clerigwyr yn gweithredu fel swyddogion etholiadau. 
Ymgynghorol – maent yn ymwneud â deddfwrfeydd cenedlaethol a rhanbarthol i gymryd rhan yn y broses o ddatblygu deddfwriaeth a pholisïau, maent yn ymateb i raglenni ymgynghori ac yn rhoi tystiolaeth i bwyllgorau deddfwriaethol. Mae hyn yn digwydd ar y cyd ac fel cyrff unigol – mae’r Archesgob Thabo Makgoba wedi penodi Swyddog Polisi Cyhoeddus i ymwneud yn benodol â’r maes hwn.
Yn ogystal â chyrff sy’n seiliedig ar gymunedau ffydd fel yr WCRLF a’r CTII mae Llywydd De Affrica,  Jacob Zuma, hefyd wedi sefydlu Cyngor Arweinwyr Aml-ffydd Cenedlaethol sy’n cyfarfod ag ef yn rheolaidd.  Awgrymwyd gan rai bod yr NILC wedi’i sefydlu i ddiogelu sefyllfa wleidyddol y Llywydd Zuma, a wahoddodd arweinwyr crefyddol dethol i greu’r sefydliad yn 2009 ar ôl anghytuno’n gyhoeddus iawn â Chyngor Eglwysi De Affrica  (gweler http

Ni waeth pam y cafodd ei sefydlu, mae’n glir fod yr NILC yn gweithio gyda swyddfa’r Llywydd a’i fod wedi bod yn gwrando ar yr arweinwyr crefyddol dan sylw. Mae hyn yn amlwg yn ddatblygiad y dylid ei groesawu. 
Mae’r NILC yn wahanol iawn i’r Fforwm Cymunedau Ffydd yng Nghymru, a sefydlwyd gan Rhodri Morgan, cyn Brif Weinidog Cymru,  i hybu trafodaeth, dealltwriaeth a pharch rhwng y gwahanol gymunedau ffydd ar ôl yr ymosodiad gan derfysgwyr ar 9 Medi 2001. Er bod y Fforwm Cymunedau Ffydd wedi datblygu’n gorff sy’n gallu rhoi cyfle i godi materion sy’n pryderu cymunedau ffydd gyda’r Prif Weinidog ac arweinwyr grwpiau gwleidyddol, nid yw’n cynghori’r llywodraeth ac nid oes ganddo ran yn y gwaith o ddatblygu polisïau neu ddeddfwriaeth. 
Mae llawer y gall Cymru ei ddysgu o’r modd y mae cymunedau ffydd yn ymwneud â’r llywodraeth yn Ne Affrica. Mae’n ymddangos yn glir i mi y gellid, ac y dylid, gwneud llawer rhagor i wella’r cysylltiad rhwng ein cymunedau ffydd yma yng Nghymru â Chynulliad Cenedlaethol Cymru.

4. Cymunedau ffydd a gweithredu cymdeithasol
Mae llawer o aelodau’r eglwys a chymunedau ffydd eraill ynghlwm wrth brosiectau gweithredu cymdeithasol, fel y maent yng Nghymru. 
Yn ystod fy ymweliad â thalaith y Western Cape, roeddwn yn ddigon ffodus i weld dau brosiect o’r fath. Prosiect a noddir gan eglwys unigol oedd y naill, yn ymwneud ag ysgol uwchradd yn Atlantis, cymuned dlawd rhyw 40km i’r gogledd o Cape Town.

Prosiect yn Cape Town ei hun oedd y llall, lle’r oedd cynghrair eang o eglwysi yn ceisio ymateb i dlodi ac anghyfiawnder.  
Ysgol Uwchradd Saxonsea 

Mae Ysgol Uwchradd Saxonsea yn un o nifer o ysgolion uwchradd sy’n gwasanaethu tref Atlantis. Mae 210,000 o bobl yn byw yn y dref ac mae tlodi a diweithdra’n uchel iawn yno. Fe’i sefydlwyd yn ystod cyfnod apartheid fel cymuned breswyl i bobl hil gymysg er mwyn eu symud o ardal Cape Town.
Mae oddeutu 1,000 o ddisgyblion yn yr ysgol uwchradd, llawer ohonynt o gartrefi sy’n hynod dlawd, lle mae diweithdra a/neu broblemau camddefnyddio sylweddau yn gyffredin ers dwy neu dair cenhedlaeth.   
Eglwys Gristnogol annibynnol yw Edge Church, Malbek, yng nghymuned gefnog Atlantis. Daw nifer o aelodau’r eglwys o ardal Atlantis ac, ar ôl gweld anghenion yr ysgol, aethant ati i sefydlu rhaglenni i wella ansawdd bywyd disgyblion yr ysgol.

1. Chwaraeon
Gan nad oes llawer o gyfleoedd i’r bobl ifanc gymryd rhan mewn chwaraeon y tu allan i oriau ysgol a thymor yr ysgol, mae llawer o bobl ifanc yn ymuno â’r diwylliant gangiau sydd i’w weld yn cynyddu yn Atlantis a chanolfannau poblog eraill De Affrica yn ystod y blynyddoedd diwethaf. Gyda chymorth a chefnogaeth Ysgol Saxonsea, sefydlodd Edge Church raglen chwaraeon i bobl ifanc i ennyn eu diddordeb mewn gweithgareddau y tu allan i’r ysgol. Bu hyn yn llwyddiant ysgubol ac ymunodd ugeiniau o bobl ifanc yn y sesiynau. Drwy’r rhaglenni hyn maent wedi dysgu sgiliau tîm, maent yn iachach ac mae disgyblaeth wedi gwella.
2. Rhaglen fwyd
Oherwydd amddifadedd yn Atlantis, mae diet rhannau o’r boblogaeth leol, gan gynnwys disgyblion Ysgol Saxonsea, yn wael iawn ac maent yn dioddef o ddiffyg maeth. Drwy weithio gyda’r ysgol, mae Edge Church wedi sefydlu rhaglen fwyd sy’n darparu prydau maethlon dair gwaith yr wythnos i blant o’r cartrefi mwyaf difreintiedig.  Bwyty lleol sy’n darparu’r bwyd a gwirfoddolwyr o’r eglwys a thri o rieni’r ysgol sy’n ei weini. Mae’r rhieni’n cael eu cyflogi gan y cynllun ac ariennir hyn drwy godi tâl bychan am bob pryd rhag i bobl feddwl eu bod yn cael gwasanaeth am ddim. Yn ogystal â’r tair swydd ran amser y mae’r cynllun wedi’i chreu, mae dros 200 o ddisgyblion yn cymryd rhan yn y rhaglen bob dydd y mae’n gweithredu.
3. Buddsoddi mewn cyfleusterau
Yn ogystal â’r rhaglenni chwaraeon a bwyd, mae Edge Church hefyd wedi bod yn gwella adeilad Ysgol Saxonsea. Aeth ati’n ddiweddar i ailwampio swyddfa’r pennaeth, gan ailaddurno’r ystafell a gosod dodrefn newydd ynddi er mwyn creu amgylchedd brafiach i’r pennaeth weithio ynddo. Mae cynlluniau ar y gweill hefyd i fuddsoddi mewn neuadd ysgol y mae ei dirfawr angen gan nad oes neuadd ar gael ar hyn o bryd – ond dyddiau cynnar yw hi o ran y prosiect hwn.  
Cefais gyfle i gyfarfod â’r gwirfoddolwyr sy’n gweithio ar y prosiect chwaraeon ac i weld y rhaglen fwyd ar waith tra oeddwn yn ymweld ag Atlantis. Roedd y gwirfoddolwyr yn llawn brwdfrydedd ynghylch eu gwaith a lles y plant oedd yn amlwg wrth wraidd y prosiect. 
Roedd y rhaglen fwyd yn gyfle imi gyfarfod â disgyblion a thrafod effaith  prosiectau Edge Church ar eu bywydau – roedd yn glir iawn bod y rhaglen chwaraeon a’r rhaglen fwyd yn hynod bwysig i bob un ohonynt. 
Cynllun Warehouse
Sefydlwyd cynllun Warehouse yn 2003 drwy bartneriaethau o’r eglwysi lleol, i wasanaethu rhwydwaith eglwysi De Affrica wrth iddo ymateb i dlodi ac anghyfiawnder. Mae’r elusen yn  gweithio gyda’r eglwysi lleol mewn cymunedau cyfoethog a chymunedau tlawd, yn eu helpu i gymryd camau pendant, effeithiol ac ymarferol ac i newid agweddau er mwyn trawsnewid eu cymunedau.  
Dyma’r rhaglenni y mae Warehouse wedi’u sefydlu dros y blynyddoedd i helpu eglwysi ac unigolion i ymateb i’r problemau y maent yn eu hwynebu yn eu cymunedau. Dyma grynodeb o’r wybodaeth a geir ar wefan Warehouse  (www

1. Gofal i blant amddifad
Mae angen mynd i’r afael â’r twf yn nifer y plant amddifad, sydd i’w briodoli’n bennaf i HIV/Aids, gan roi gofal cyfannol a chost effeithiol iddynt. Mae Care for Kids yn grymuso ac yn galluogi cymunedau eglwysig i wasanaethu plant amddifad a phlant sy’n agored i niwed yn eu hamgylchedd lleol.
2. Pobl ifanc risg uchel
Mae tîm Fusion yn gweithio gyda phobl ifanc mewn ardaloedd lle mae gangiau’n tra-arglwyddiaethu, drwy sefydlu cymunedau o bobl ifanc sy’n ceisio gweddnewid eu bywydau a’u cymunedau eu hunain. Mae Fusion wedi datblygu model sy’n galluogi eglwysi i helpu gyda’r gwaith o adfer pobl ifanc risg uchel.

3. Eiriolaeth
Mae’r tîm eirioli wedi ymrwymo i helpu eglwysi i annog eu haelodau i fyw bywyd cyfiawn.
4. Ieuenctid a gyrfaoedd 
Mae tîm LINK yn treialu dwy raglen mewn eglwysi, gan ymestyn at bobl ifanc a, phan fo modd, eu rhieni, i’w galluogi i gael hyd i alwedigaeth a phwrpas mewn bywyd. Maent yn rhoi gwybodaeth a sgiliau bywyd iddynt ac yn eu mentora i fanteisio i’r eithaf ar eu galluoedd. 
5. Sweet Home Farm

Anheddiad anffurfiol sy’n wynebu rhai o’r anfanteision cymdeithasol gwaethaf sy’n deillio o dlodi yw Sweet Home Farm ac mae cynllun Warehouse yn ei gwasanaethau drwy gyfrwng gwaith ieuenctid, clwb dinasyddion hŷn, grwpiau cymorth HIV/Aids a meithrifna.
6. Colled a thrawma
Caiff grwpiau cymorth i ferched eu trefnu, i geisio’u helpu i ddelio â’r golled a’r trawma y maent yn ei ddioddef yn y treflannau tlawd. Ychydig o gyfleoedd sydd ar gael i ferched ofalu amdanynt eu hunain pan fyddant yn brysur yn gofalu am eraill. Mae’r grwpiau wedi’u sefydlu mewn eglwysi ond maent ar agor i holl ferched y gymuned leol sy’n teimlo y byddent yn elwa o’r profiad. 

7. Byw’n hael
Mae Urban Gleaning yn cynnig rhwydwaith i bobl ac eglwysi sydd am rannu eu hamser, eu hadnoddau, eu sgiliau a’u harian ag eraill. Mae’n helpu pobl i rannu eu hamser, eu sgiliau, eu pethau a’u harian ag eraill sydd â llai, mewn ffordd sy’n diogelu eu hurddas ac sy’n eu helpu i feithrin  perthynas ag eraill.
8. Entrepreneuriaid
Mae’r rhaglen unigryw hon yn helpu unigolion i fod yn ymwybodol o’u gallu eu hunain i greu incwm cynaliadwy; mae’n helpu entrepreneuriaid i greu, rheoli a gwella’u busnesau, ac yn annog eglwysi i greu amgylchedd cynhaliol i’r entrepreneuriaid lleol hyn.
Mae cynllun Warehouse, fel yr awgryma’r enw, wedi’i leoli mewn warws yn un o faestrefi Cape Town. Yn ystod fy ymweliad â’r lle, cefais fy nhywys o amgylch yr adeilad, ac fe’m cyflwynwyd i’r elusen gan y cyfarwyddwr a’r sylfaenydd, Crag Stewart, a  gafodd ei ysbrydoli gan ei ffydd i’w sefydlu. Yn ogystal â darparu lle i gadw a phrosesu bwyd, dillad a nwyddau ymolchi i bobl anghennus Cape Town, mae’r adeilad hefyd yn cael ei ddefnyddio fel canolfan weinyddol yr elusen. 
Ar ôl gweld gwaith Warehouse, ymlaen â mi i Sweet Home Farm, anheddiad anffurfiol  (a gaiff ei ddisgrifio’n aml fel treflan) sydd â phoblogaeth o oddeutu 18,000 o bobl. Diben yr ymweliad oedd cyfarfod â rhai o’r gweithwyr gwirfoddol a rhannu pryd o fwyd yn Christina’s - bwyty a sefydlwyd gyda chymorth Warehouse.
Wrth deithio i Christina’s cawsom wybod mai mam sengl oedd Christina cyn iddi agor y bwyty a’i bod wedi bod yn ddi-waith am flynyddoedd ac yn dioddef o iselder a diffyg hunan-barch ar ôl cael gwybod tua phum mlynedd yn ôl ei bod yn HIV positif. Roedd Warehouse wedi bod yn ei chynorthwyo ac wedi sylweddoli bod ganddi ddawn coginio. Drwy gynnig cymorth gyda’r agweddau ariannol ar y busnes, a llawer iawn o anogaeth, gweithiodd  Christina gyda Warehouse i sefydlu ei busnes fel ffordd o’i chynnal ei hun. Mae’r busnes yn ffynnu erbyn hyn.
Ar ôl cyrraedd Sweet Home Farm roedd yn amlwg bod tlodi’n broblem fawr. Hen gytiau oedd y tai i gyd, nid oedd ffyrdd na draeniau iawn, nid oedd cyflenwad dŵr uniongyrchol i gartrefi, dim ond tapiau cyhoeddus. Rhesi o doiledau cludadwy ar rai strydoedd oedd yr unig doiledau a oedd ar gael.
Cwt dwy ystafell oedd bwyty Christina; ystafell 8ft x 5ft oedd y bwyty ac ystafell baratoi/byw i Christina a’i merch oedd y llall. Roedd yn amlwg bod y busnes wedi gwneud gwahaniaeth gwirioneddol i ansawdd bywyd y teulu. 
Tra oeddwn yn y bwyty, cefais gyfle i gyfarfod â gwirfoddolwyr Warehouse, a oedd yn gweithio fel eiriolwyr lleol drwy helpu’r bobl leol i ddatrys problemau fel diffyg glanweithdra, diffyg trydan, budd-daliadau etc. Roedd y safonau addysg isel yn ystod cyfnod apartheid yn atal pobl Sweet Home Farm rhag bwrw ymlaen â materion o’r fath.
Roedd yn fraint cael gweld gwaith Edge Church a Warehouse yn uniongyrchol, a chyfraniad y cymunedau ffydd at y gwaith o oresgyn amddifadedd ar garreg eu drws. Roedd y ddau brosiect yn cyfrannu’n sylweddol at yr ymdrech i gyflawni Amcanion Datblygu’r Mileniwm.
5. Datblygu polisïau 
I sicrhau democratiaeth iach, mae angen i bleidiau gwleidyddol gyflwyno cyfres o ddewisiadau i’r etholwyr yn effeithiol. Mae datblygu polisïau’n rhan hanfodol o’r broses hon.
Mae’r Gynghrair Ddemocrataidd (DA) wedi dangos mai hi yw’r blaid sy’n gallu herio Cyngres Genedlaethol Affrica (ANC) yn Ne Affrica yn ystod y cyfnod ar ôl dileu apartheid.  Yn ystod fy ymweliad â Cape Town , cefais gyfle i archwilio’r broses o ddatblygu polisïau yn y DA, a hynny’n genedlaethol ac yn daleithiol, a’r modd y caiff y rhain eu cyflwyno i’r etholwyr.
Wrth drafod datblygiad polisi â Mike Waters MP, Gweinidog Iechyd yr Wrthblaid yn y Senedd Genedlaethol, a Theuns Botha MPP, Arweinydd y DA yn nhalaith y Western Cape a Gweinidog Iechyd y dalaith, mae’r DA yn defnyddio’r canlynol yn effeithiol wrth ddatblygu ymrwymiadau ar gyfer eu maniffesto etholiadol:
· gwybodaeth llefarwyr
· cyfleusterau ymchwil seneddol
· barn gwleidyddion etholedig
· ymgynghoriad â diwydiannau
· papurau academaidd
· barn aelodau’r blaid
· syniadau gan y cyhoedd
Mae maniffesto’r DA ar gyfer etholiadau De Affrica yn 2009 i’w weld drwy ddilyn y linc a ganlyn:
http

Yn ogystal â chyhoeddi maniffesto, bydd y DA hefyd yn cyhoeddi dogfennau trafod yn ymwneud ag amrywiaeth eang o faterion ar wefan y blaid. Mae’r rhain ar gael i bawb eu gweld a gall unrhyw un roi sylwadau ar eu cynnwys.
Yn rhyfedd ddigon, ac er gwaethaf eu llwyddiant etholiadol, ymddengys nad yw’r DA yn llwyddo i ddatblygu polisïau effeithiol cyn yr etholiadau taleithiol. Gellir priodoli hyn yn rhannol i’r ffaith bod etholiadau taleithiol yn cael eu cynnal ar yr un diwrnod ag etholiadau’r Senedd Genedlaethol, ac mae’n anodd cyflwyno polisïau i etholwyr taleithiau penodol wrth ymgyrchu hefyd ar gyfer etholiad cyffredinol. 

Gan nad oes ymrwymiadau penodol ar gyfer y taleithiau ym maniffesto’r DA, caiff gwleidyddion eu hethol i bob pwrpas i’r deddfwrfeydd taleithiol ar sail mandad cenedlaethol sy’n ymwneud â’r ‘themâu mawr’ a nodir yn y ddogfen yn hytrach nag ar ‘syniadau manwl’. 
Gan nad oes polisïau penodol ar gyfer y taleithiau, mae cyfle i aelodau’r deddfwrfeydd taleithiol ddatblygu polisïau manwl ar ôl yr etholiadau yn hytrach na chynt. Er y gall hyn fod yn gyfleus i’r rheini a gaiff eu hethol i lywodraethu yn y taleithiau, fel y DA yn nhalaith y Western Cape, gallai fod yn anodd i’r gwrthbleidiau swyddogol yn y deddfwrfeydd hyn pan fyddant yn ceisio dwyn Prif Weinidogion a Gweinidogion i gyfrif a gallent fod yn niweidiol i ddemocratiaeth. 
Yng Nghymru, yn ystod etholiad cyffredinol, bydd y rhan fwyaf o bleidiau gwleidyddol yn cyhoeddi maniffesto ar gyfer Cymru yn benodol a maniffesto arall ar gyfer y DU gyfan, a byddant hefyd yn cyhoeddi maniffesto ar gyfer etholiad y Cynulliad. Mae’r rhain yn rhestru ymrwymiadau clir a gaiff eu defnyddio gan gynrychiolwyr etholedig a’r cyhoedd i ddwyn Llywodraethau Cymru a San Steffan i gyfrif.
